
Botikak ez dira alzheimerra tratatzeko giltza bakarra 

Matia Institutu Gerontologikoko adituek ikerketa bat egin dute botika gabeko tratamenduek alzheimerrarekin zer eraginkortasun duten ikusteko; onuragarriak direla frogatu dute

 arantxa iraola - DONOSTIA 

Alzheimerren gaitzaren aurkako tratamendu farmakologikoak gero eta aurreratuago daude, baina ez nahi adina. «Oso tratamendu berriak dira, eta dakartzaten ondorio onak, oso txikiak», adierazi du Javier Yanguas Matia Institutu Gerontologikoko (Ingema) psikologoak. Adinaren eta ezintasunaren mugak gainditzen eta arintzen laguntzeko ikerketa zentroa da Ingema. Alzheimerraren kasuan ere bila dabiltza. Arrakastaz. Ikerketa batean frogatu dute farmakologikoak ez diren tratamenduen bidez ere trata daitekeela Alzheimerren gaitza: garuna entrenatuz, memoria landuz. Gaitza botikekin tratatzearen alde daude. Baina ez soilik botikekin. 

Oihartzun handia izan du ikerketak. Esaterako, American Journal of Geriatric Psyquiatry aldizkari entzutetsuan onartu diete, argitara emateko. Caja Madridek, berriz, saria eman die. «Farmakologikoak ez diren tratamenduen eraginkortasuna neurtzeko ikerketa izan da», azaldu du Yanguasek. 

Lau urteko lana izan da, nekosoa, eta diziplina artekoa guztiz. Geriatra, psikologoa, neurologoa... elkarrekin aritu dira. Ikerketarako, 600 laguneko lagin bat hartu zuten Gipuzkoan, Bizkaian eta Nafarroan. 55 urtetik gorako pertsonak ziren denak. Hiru multzotan banatu zituzten: 200 lagun Alzheimerren gaitzik gabeak ziren, 200 gaitzarekin hasi berriak, eta beste 200 gaitzaren fase ertain eta aurreratuetan sartutako pertsonak ziren. 

Multzo bakoitza hiru taldetan banatu zuten: heren bati tratamendu esperimentala eskaini zioten, beste herenari plazeboa, eta hurrenari ezertxo ere ez. Tratamendu esperimentala multzo bakoitzaren beharren arabera antolatu zuten. 

Emaitzak 

Eta frogatu dute tratamendu esperimental hori ez zela alferrikakoa izan. Fruitua eman zuen. Alzheimerrik ez zuten pertsonetan, esaterako, tratamenduaren bidez ikasteko gaitasuna eta zenbait funtzio kognitibo hobetzeko gaitasuna igotzea lortu zuten. Horrek asko pozten du Yanguas: «Izan ere, nahiz eta pertsona zaharra izan, badu ahalmena. Zaharrak sarritan agente pasibotzat hartu ditugu, baina ez, prebentzioak badu zentzurik». 

Ikasteko potentzialtasunean sumatu zen, batez ere, hobetzea. Subjektiboki ere onura sumatu zuten tratamendu esperimentala jaso zuten pertsonek: «Jendeak esan zigun memoria arazo gutxiago zituela, eta hobeto planifikatu zitzaketela gauzak».Gaitzaren lehen fasean zegoen jendearen artean funtzio kognitiboak galtzeko prozesua moteldu nahi zuten tratamendu esperimentalaren bidez. Alferrik. «Alde horretatik, ez genuen ezer ere lortu», aitortu du Yanguasek. Beste zerbait lortu zuten, ordea. Alzheimerren gaitzak jarrerak aldaketak eragiten dizkie maiz gaixoei. Deshinbizioa, depresioa, euforia, urduritasuna, jateko gogo izugarria... Sarri agertzen dira gaixotasunarekin batera, eta ondoez iturri izaten dira. Eta hor eragitea lortu zuten tratamendu esperimentalaren bidez: «Tratamendua jarraitu zutenen artean jarrera aldaketak gutxitzea lortu genuen, eta horrek denboran irautea».Eta gaitza aurreratua dutenen artean, gauza bera. Funtzio kogntiboei dagokienez, ia onurarik ez zien ekarri tratamendu esperimetalak, baina bestela bai: «Alde konduktuala landu eta oso emaitza onak lortu genituen». 
Tratamendu praktikoa 

Tratamendu esperimentalak ariketa sortak ziren kasu gehienetan. Orotarikoak, eta talde bakoitzaren mailara eta egoerara egokituak. «Gauzak batu, ordenatu, gurutzegramak egin...». Denetik. Baina ez edonola. «Memoria tailer antzekoak ziren, baina ondo zuzenduta egin behar dira, emaitza batzuk bilatu nahian. Entrenazeagatik entrenatzeak ez du ezertarako balio». 

Botiken eta bestelako tratamenduen arteko orekaren aldekoak dira Ingeman. «Dena da gutxi gaitz madarikatu honen kontra». Oraingoz, egindakoak «lorpen txikiak» direla dio Javier Yanguasek, baina gero eta «doitasun handiagoko» tratamenduak lortzeko ahaleginetan ari direla. Nolanahi ere, ez da erraza. «Garuna oso konplikatua da, oso gutxi dakigu». Eta gaitzaren bilakaera, gainera, eri bakoitzean aldatu egiten da. Horregatik, oraindik esku artean dituzten tratamenduak «artisautza» lana direla dio Yanguasek, eta nazioarteko batzarretan-eta ere ez dutela ikusten askoz ere bilakaera garatuagorik. Itsu dabiltza oraindik zientzialariak alzheimerraren kontra.Baina farmakologikoa ez den aldetik abiatu duten ildoan lanean jarraitzea ezinbestekoa dela dio Yanguasek: «Kirola egitea ona da, eta onartuta dago. Ba, memoria lantzea antzeko zerbait da. Bihotza eta giharrak entrenatu behar dira, eta garuna ez?». Gaitzari aurrea hartzeko gakoa «bizitza intelektual eta sozial positiboa izatea» dela dio; «nork bere garunarekin harreman ona izatea». Eta, noski, bizi ohitura osasuntsuak: «Irakurri, bidaiatu, proiektuak eduki...». 

